
INSON KAPITALIGA YO‘NALTIRILGAN 
INVESTITSIYALARNI MOLIYALASHTIRISH 

AMALIYOTINI TAKOMILLASHTIRISH 
Zayniddinov Aloviddin Zayniddin o‘g‘li 

Toshkent davlat iqtisodiyot universiteti mustaqil izlanuvchisi 

Annotatsiya. Maqolada oliy ta’limda inson kapitaliga investitsiyalarning samaradorligini oshirishning bozor tamoyillariga 
asoslangan moliyaviy instrumenti sifatida yoshlar va pedagog xodimlarning xorijiy oliy ta’lim muassasalarida ta’lim olishini 
moliyalashtirish, sog‘liqni saqlash sohasida, xususan, onkologiya xizmatini rivojlantirish hamda ushbu yo‘nalishda soha 
mutaxassislarini o‘qitish va tayyorlashga qaratilgan investitsiyalarni xalqaro moliya institutlarining imtiyozli kreditlari 
hisobiga moliyalashtirish masalalari tadqiq etilgan, mavjud muammolar aniqlanib, ularni bartaraf etishga qaratilgan ilmiy 
taklif va tavsiyalar ishlab chiqilgan.

Kalit soʻzlar: raqamli transformatsiya, innovatsion iqtisodiyot, STEM-ta’lim, IT-ko‘nikmalar, sun’iy intellekt, inflyatsiya, 
onkologiya, kimyoterapiya.
Abstract. The article examines the issues of financing the education of young people and teaching staff in foreign higher 
education institutions, the development of healthcare, in particular oncology services, and the financing of investments 
aimed at the education and training of specialists in this field through preferential loans from international financial 
institutions, as a financial instrument based on market principles to increase the efficiency of investments in human capital 
in higher education. Existing problems are identified, and scientific proposals and recommendations are developed to 
eliminate them.

Key words: digital transformation, innovative economy, STEM education, IT skills, artificial intelligence, inflation, oncology, 
chemotherapy.
Аннотация. В статье исследованы вопросы финансирования обучения молодёжи и педагогических работников 
в зарубежных высших образовательных учреждениях как финансового инструмента, основанного на рыночных 
принципах повышения эффективности инвестиций в человеческий капитал в высшем образовании. Также 
рассмотрены вопросы финансирования развития сферы здравоохранения, в частности онкологической службы, 
а также инвестиций, направленных на обучение и подготовку специалистов данной сферы, за счёт льготных 
кредитов международных финансовых институтов. Выявлены существующие проблемы и разработаны научные 
предложения и рекомендации, направленные на их устранение.

Ключевые слова: цифровая трансформация, инновационная экономика, STEM-образование, IT-навыки, 
искусственный интеллект, инфляция, онкология, химиотерапия.

K I R I S H
Jahon iqtisodiyotining raqamli transformatsiyasi, innovatsion iqtisodiyotga o‘tish jarayonlari va global 

raqobatning kuchayishi sharoitida inson kapitali iqtisodiy o‘sishning strategik omiliga aylanmoqda. Zamonaviy 
iqtisodiy nazariyalarda inson kapitali mamlakatning uzoq muddatli iqtisodiy rivojlanishi, mehnat unumdorligi, 
innovatsion salohiyati va ijtimoiy barqarorligini ta’minlovchi muhim resurs sifatida baholanadi. Shu sababli 
ta’lim, sog‘liqni saqlash, kasbiy tayyorgarlik, ilm-fan va raqamli ko‘nikmalarni rivojlantirishga yo‘naltirilgan 
investitsiyalarni samarali moliyalashtirish masalasi xalqaro iqtisodiy siyosatning ustuvor yo‘nalishlaridan biriga 
aylangan.

Xalqaro tajriba shuni ko‘rsatadiki, inson kapitaliga yo‘naltirilgan investitsiyalarning samaradorligi ko‘p 
jihatdan ularni moliyalashtirish tizimining barqarorligi, diversifikatsiyalashganligi va institutsional samaradorligiga 
bog‘liq. Rivojlangan mamlakatlarda ta’lim va innovatsiya sohalariga xususiy investitsiyalar hamda kapital 
bozorlari orqali resurs jalb qilish mexanizmi keng rivojlangan bo‘lsa, rivojlanayotgan mamlakatlarda davlat 
budjeti va xalqaro moliya institutlari mablag‘lari ustuvor ahamiyat kasb etmoqda. Shu bilan birga, inson kapitaliga 
investitsiyalarning qaytaruvchanlik darajasi uzoq muddatli bo‘lgani sababli mazkur sohani moliyalashtirishda 
maxsus moliyaviy instrumentlarni joriy etish muhim ahamiyatga ega.

O‘zbekistonda ham so‘nggi yillarda inson kapitalini rivojlantirish davlat siyosatining ustuvor yo‘nalishlaridan 
biri sifatida belgilanib, ta’lim, sog‘liqni saqlash, ilm-fan va yoshlar siyosati sohalariga yirik investitsiyalar 

yo‘naltirilmoqda. Xususan, maktabgacha ta’lim qamrovini kengaytirish, oliy ta’lim tizimini modernizatsiya 
qilish, raqamli ta’lim infratuzilmasini rivojlantirish va innovatsion ekotizimni shakllantirish bo‘yicha keng ko‘lamli 
islohotlar amalga oshirilmoqda. “Mamlakatimizda bolalarni maktabgacha ta’lim bilan qamrab olish darajasini 80 
foizga yetkazish, umumiy o‘rta ta’lim maktablari va akademik litsey bitiruvchilarini oliy ta’lim bilan qamrab olish 
darajasini kamida 50 foizga yetkazish, bir yil davomida doimiy ish o‘rniga ega bo‘lgan oliy ta’lim tashkilotlari 
bitiruvchilarining ulushini 65 foizga yetkazish, saraton kasalligidan erta (30–69 yosh) o‘limni 5,2 foizgacha 
kamaytirish hamda o‘rtacha umr ko‘rish davomiyligini 78 yoshga yetkazish” kabi vazifalar belgilangan [1]. Shu 
bilan birga, inson kapitaliga investitsiyalarni moliyalashtirishda davlat mablag‘lari muhim o‘rin egallamoqda. 
Kelgusida xususiy sektor ishtirokini yanada kengaytirish va zamonaviy moliyaviy instrumentlardan foydalanish 
imkoniyatlarini rivojlantirish ushbu yo‘nalish samaradorligini oshirishga xizmat qiladi. Shu nuqtai nazardan, 
inson kapitaliga yo‘naltirilgan investitsiyalarni moliyalashtirish amaliyotini xalqaro tajriba asosida tahlil qilish, 
moliyalashtirish manbalarini diversifikatsiyalash hamda samarali moliyaviy mexanizmlarni joriy etish bo‘yicha 
ilmiy asoslangan taklif va tavsiyalar ishlab chiqish muhim ilmiy va amaliy ahamiyat kasb etadi.

Mazkur ilmiy maqolaning maqsadi inson kapitaliga yo‘naltirilgan investitsiyalarni moliyalashtirishning 
zamonaviy mexanizmlari va xalqaro tajribasini tahlil qilish, moliyalashtirish amaliyotining mavjud muammolarini 
aniqlash hamda O‘zbekistonda inson kapitaliga investitsiyalarni moliyalashtirish tizimini takomillashtirish 
bo‘yicha ilmiy taklif va amaliy tavsiyalar ishlab chiqishdan iborat.

M A V Z U G A  O I D  A D A B I Y O T L A R  S H A R H I
Inson kapitaliga investitsiyalar masalasi iqtisodiy nazariya va zamonaviy iqtisodiy tadqiqotlarda muhim 

ilmiy yo‘nalishlardan biri hisoblanadi. Inson kapitali konsepsiyasi mehnat resurslarining bilim, ko‘nikma, sog‘liq 
va intellektual salohiyatini iqtisodiy o‘sishning asosiy omili sifatida baholaydi. Ushbu nazariyaga ko‘ra, ta’lim, 
sog‘liqni saqlash, kasbiy tayyorgarlik va innovatsion ko‘nikmalarga yo‘naltirilgan investitsiyalar mamlakatning 
uzoq muddatli iqtisodiy taraqqiyotini ta’minlaydi. Inson kapitali nazariyasi iqtisodiy fanning alohida yo‘nalishi 
sifatida XX asrning 60-yillarida shakllangan. 1960-yilda Chikago universiteti professori T. Shuls “insonga 
sarmoya” tushunchasini ilmiy muomalaga kiritdi. 1962-yilda ushbu muammoga bag‘ishlangan “Siyosiy iqtisod 
jurnali”ning maxsus soni nashr etildi. 1964-yilda G. Bekkerning “Inson kapitali” kitobining birinchi nashri chop 
etildi.

“Klassik siyosiy iqtisod doirasida inson kapitali nazariyasining asoslari ancha oldin qo‘yilgan. Atoqli ingliz 
tadqiqotchisi, davlat arbobi, tadbirkor, birinchi professional iqtisodchi, iqtisodiy statistika asoschisi U. Petti 
(1623–1687) mamlakat aholisini milliy boylikning eng muhim elementi deb hisoblagan. U aholi qiymatini 
uning daromadlarini kapitallashtirish nuqtai nazaridan baholashning miqdoriy usulini ishlab chiqdi va dinamik 
rivojlanayotgan sanoat Angliya uchun tegishli hisob-kitoblarni amalga oshirdi”. Buni milliy inson kapitalini 
o‘lchashning birinchi tajribasi deb hisoblash mumkin.

Inson kapitalini rivojlantirishga yo‘naltirilgan investitsiyalar borasida MDH mamlakatlari olimlaridan V. 
Shyetinin, S. Dyatlov, V. Krutko va T. Smirnovalar ilmiy tadqiqotlar olib borishgan.

Inson kapitalini rivojlantirishning nazariy jihatlari bilan respublikamiz olimlaridan akademik Q. X. 
Abdurahmonov, R. A. Ubaydullayeva, A. O‘lmasov, A. Vahobov, G. Q. Abduraxmonova, S. A. Bozorova va 
boshqalarning mazkur sohaga dahldor ilmiy tadqiqot ishlarini ko‘rsatish mumkin.

T A D Q I Q O T  M E T O D O L O G I YA S I
Mazkur maqolada mantiqiy fikrlash, prognozlash, sintez, tizimli yondashuv, tarkibiy va qiyosiy tahlil, 

iqtisodiy taqqoslash, ilmiy umumlashtirish hamda statistik hisoblash usullaridan foydalanilgan.

T A H L I L  V A  N A T I J A L A R 
Hozirgi globallashuv va raqamli iqtisodiyot sharoitida inson kapitali iqtisodiy o‘sishning eng muhim strategik 

omillaridan biriga aylanmoqda. Jahon tajribasi shuni ko‘rsatadiki, uzoq muddatli iqtisodiy raqobatbardoshlik, 
innovatsion rivojlanish va barqaror iqtisodiy o‘sish, avvalo, inson kapitalining sifati bilan belgilanadi. Shu sababli 
ta’lim, sog‘liqni saqlash, ilm-fan, kasbiy tayyorgarlik va raqamli ko‘nikmalarga yo‘naltirilgan investitsiyalar 
hajmini oshirish hamda ularni moliyalashtirish mexanizmlarini takomillashtirish dolzarb masalaga aylanmoqda.

Kelgusida inson kapitaliga investitsiyalarni jalb qilishni rivojlantirish istiqbollari bir nechta muhim yo‘nalishlar 
bilan bog‘liq bo‘ladi. Avvalo, raqamli iqtisodiyot va sun’iy intellekt texnologiyalarining rivojlanishi yuqori malakali 
kadrlarga bo‘lgan talabni keskin oshirmoqda. Natijada davlatlar STEM-ta’lim, IT-ko‘nikmalar, ma’lumotlar tahlili 
yo‘nalishi, sun’iy intellekt va innovatsion kasblarga yo‘naltirilgan investitsiyalarni ko‘paytirmoqda. Ayniqsa, 
Janubiy Koreya, Singapur va Finlyandiya kabi mamlakatlarda inson kapitaliga innovatsion investitsiyalar 
iqtisodiy rivojlanishning asosiy omilga aylangan.

Inson kapitalini rivojlantirishda yoshlar va pedagog xodimlarning xorijiy oliy ta’lim muassasalarida tahsil 
olishini moliyalashtirish zamonaviy iqtisodiyotda strategik ahamiyatga ega yo‘nalishlardan biri hisoblanadi. Bu 
orqali mamlakatlar yuqori malakali kadrlar tayyorlash, innovatsion bilimlar transferi va global raqobatbardoshlikni 
oshirishga erishmoqda. Avvalo, rivojlangan davlatlar tajribasiga nazar tashlasak, AQSHda xorijiy oliy ta’limni 
moliyalashtirish asosan grantlar, stipendiyalar va ta’lim kreditlari orqali amalga oshiriladi. Buyuk Britaniyada 
“Chevening stipendiyasi” orqali yetakchi kadrlarni tayyorlashga alohida e’tibor qaratiladi. Ushbu dastur davlat 
budjeti hisobidan moliyalashtirilib, asosan liderlik salohiyatiga ega yosh mutaxassislarni qo‘llab-quvvatlaydi. 
Osiyo mamlakatlari tajribasi ham diqqatga sazovor. Xususan, Janubiy Koreyada “Brain Korea 21” dasturi orqali 
talabalar va ilmiy xodimlarni xorijda o‘qitish va stajirovkadan o‘tkazish davlat tomonidan keng moliyalashtiriladi. 
Bu dastur ilmiy salohiyatni oshirish va universitetlar raqobatbardoshligini kuchaytirishga xizmat qiladi. Quyidagi 
1-jadval ma’lumotlarida dunyoda eng ko‘p xorijda tahsil olayotgan mamlakatlardan Xitoy va Hindistonni misol 
keltirish mumkin.

1-jadval. Ayrim mamlakatlarning xorijda tahsil olayotgan talabalari to‘g‘risida ma’lumot (nafar)1

Ko‘rsatkichlar
Yillar

2019 2020 2021 2022 2023
Xitoy 1062965 1112552 1042394 1056071 1076015
Hindiston 466597 527277 521952 630549 833835
Qozog’iston 89238 79792 79473 78224 75396
Tojikiston 27565 26864 27779 32470 32202
Turkmaniston 63552 76033 70559 60262 62124
Qirg’iziston 13019 13831 15026 16843 16306

1-jadval ma’lumotlariga qaraganda, 2019-yilda xitoylik xorijda tahsil olayotgan talabalar 1 062 965 nafarni 
tashkil etib, 2025-yilda bu ko‘rsatkich 1 076 015 nafarga yetgan. Ya’ni, xorijda tahsil olayotgan talabalar 13 050 
nafarga oshgan. Hindistonda esa bu ko‘rsatkich 2025-yilda 833 835 nafarni tashkil etib, 2019-yilga nisbatan 1,8 
barobarga ko‘paygan. MDH davlatlari, jumladan, Qozog‘iston tajribasida “Bolashak” dasturi alohida ahamiyatga 
ega. Ushbu dastur orqali iqtidorli yoshlar dunyoning nufuzli universitetlarida tahsil oladi va keyinchalik 
mamlakatga qaytib ishlash majburiyatini oladi. Bu mexanizm “investitsiya – qaytish – samara” tamoyili asosida 
qurilgan. Tahlil qilinayotgan davrda Qozog‘iston va Turkmanistonlik talabalarning xorijda tahsil olish ko‘rsatkichi 
biroz pasaygan bo‘lsa, Tojikiston va Qirg‘izistonda o‘sish tendensiyasi kuzatiladi. O‘zbekistonda ham so‘nggi 
yillarda bu borada muhim islohotlar amalga oshirilmoqda. Xususan, “El-yurt umidi” jamg‘armasi orqali talabalar 
va pedagog kadrlar xorijiy oliy ta’lim muassasalariga magistratura, doktorantura va malaka oshirish dasturlari 
bo‘yicha yuborilmoqda. Moliyalashtirish davlat budjeti hisobidan amalga oshirilib, ishtirokchilardan keyinchalik 
mamlakatda ishlab berish talab qilinadi (2-jadval).

2-jadval. Inson kapitalini rivojlantirishning ta’limga yo‘naltirilgan investitsiyalari2

Ko‘rsatkichlar
Yillar

2021 2022 2023 2024 2025
Ta’limga investitsiyalar, trln so’m 7,6 8,1 7,8 6,5 11,3
Asosiy kapitalga investitsiyalar hajmidagi 
ulushi, % 3,1 3,0 2,2 1,3 1,9

OTMlarda jami talabalar soni (nafar) 808439 1042100 1314542 1432810 1632571
O‘zbekistonda tahsil olayotgan xorijlik 
talabalar soni (nafar)

4219 5503 4935 10819 12000

Xorijda tahsil olayotgan talabalar soni 
(nafar)

122146 141000 120563 35848 28954

2-jadval ma’lumotlariga ko‘ra, 2021–2025-yillarda O‘zbekiston fuqarolarining xorijda tahsil olayotgan 
talabalar sonida keskin o‘zgarishlar kuzatiladi va bu holatni bir necha iqtisodiy va institutsional omillar orqali 
izohlash mumkin. Birinchidan, 2021–2022-yillarda ko‘rsatkichlar yuqori bo‘lib, mos ravishda 122 146 nafardan 

1	 Manba: https://databrowser.uis.unesco.org/browser/EDUCATION/UIS-EducationOPRI
2	 MAnba: O‘zbekiston davlat statistika qo‘mitasi, Oliy ta’lim, fan va innovatsiyalar vazirligi va Unesco ma’lumotlari. https://databrowser.

uis.unesco.org/browser/EDUCATION/UIS-EducationOPRI



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz440

2026-yil, may. № 5-son. (3)

141 000 nafarga o‘sgan. Bu davr pandemiyadan keyingi tiklanish bosqichiga to‘g‘ri kelib, xalqaro mobillik qayta 
jonlangani, talabalar uchun chegaralar ochilgani va xorijiy ta’limga bo‘lgan talab ortishi bilan izohlanadi. Shu 
bilan birga, davlat tomonidan xorijda ta’lim olishni qo‘llab-quvvatlash dasturlari ham faollashgan. Biroq 2023-
yilda ushbu ko‘rsatkich 120 563 nafarga tushgan bo‘lsa, 2024-yilda keskin ravishda 35 848 nafarga, 2025-yilda 
esa 28 954 nafargacha kamaygan. Bu shunchaki tabiiy pasayish emas, balki tizimli o‘zgarishlar natijasida sodir 
bo‘lgan.

Ikkinchidan, so‘nggi yillarda mamlakat ichida oliy ta’lim imkoniyatlari sezilarli darajada kengaydi. Masalan, 
2021-yilda oliy ta’lim dargohlaridagi jami talabalar soni 808 439 nafarni tashkil etgan bo‘lsa, 2025-yilga kelib 1 
632 571 nafarga yetgan. Buning asosiy sababi yangi universitetlar ochilishi, xorijiy OTM filiallarining ko‘payishi 
va qabul kvotalarining oshirilishi natijasida talabalar uchun ichki ta’lim jozibadorligi ortib, ta’limgayo‘naltirilgan 
investitsiyalar ham 2025-yilda 11,3 trln so‘mni tashkil etib, 2021-yilga nisbatan 3,7 trln so‘mga oshgan. Bu, o‘z 
navbatida, xorijga chiqish ehtiyojini qisqartirgan.

Uchinchidan, ushbu tendensiyaga global iqtisodiy omillar ham ta’sir ko‘rsatgan, ya’ni jahonda inflyatsiyaning 
oshishi, ta’lim va yashash xarajatlarining qimmatlashishi ko‘plab oilalar uchun xorijda o‘qishni moliyaviy jihatdan 
qiyinlashtirgan.

Yuqorida bildirilgan fikrlar va asosli tahlillardan kelib chiqib, inson kapitaliga investitsiyalarning 
samaradorligini oshirishning bozor tamoyillariga asoslangan moliyaviy instrumenti sifatida davlat boshqaruvi 
va iqtisodiyotning ustuvor tarmoqlarini yuqori malakali mutaxassislar bilan ta’minlash uchun zarur shart-
sharoit yaratish maqsadida yoshlar va pedagog xodimlarning xorijiy oliy ta’lim muassasalarida ta’lim olishini 
moliyalashtirish uchun yillik 20 ming AQSH dollarigacha bo‘lgan miqdorda ta’lim kreditlarini ajratish maqsadga 
muvofiqdir. Natijada, yuqori malakali kadrlar tayyorlash va iqtisodiyotning ustuvor tarmoqlarini rivojlantirish 
imkoniyatlari yaratilib, inson kapitaliga investitsiyalarni kengaytirishning muhim moliyaviy mexanizmi sifatida 
ta’lim kreditini ajratish takomillashtiriladi.

Inson kapitalini rivojlantirishda sog‘liqni saqlash sohasiga yo‘naltirilgan investitsiyalar muhim ahamiyat 
kasb etib, sog‘liqni saqlashda profilaktika va birlamchi bo‘g‘inga asoslangan modelga o‘tishni chuqurlashtirish 
lozimdir. Insonlar og‘ir kasallik bosqichiga yetgandan keyin davolashga ko‘proq xarajat qilishdan ko‘ra, erta 
diagnostika, skrining, sog‘lom turmush tarzi, emlash, ona-bola salomatligi, to‘g‘ri ovqatlanish va aholi salomatligi 
bo‘yicha xabardorlikni oshirish ancha samaraliroqdir. Bu yondashuv mehnatga layoqatli umrni uzaytiradi, 
davolanish xarajatlarini kamaytiradi va ishlab chiqarishdagi yo‘qotishlarni qisqartiradi. Kelgusida tibbiy sug‘urta 
elementlari, raqamli tibbiyot va sifatni baholash tizimi bilan uyg‘unlashgan profilaktik model yuqori samara 
berishi mumkin.

“Xalqaro saraton tadqiqotlari agentligi (IARC)ning so‘nggi ma’lumotlari saraton kasalligining ortib 
borayotgan yukini aniq ko‘rsatib turibdi: 2012-yilda butun dunyo bo‘ylab 14,1 million yangi holat va 8,2 million 
o‘limdan o‘n yildan keyin 20 million yangi holat va 9,7 million o‘limgacha. IARC 2050-yilga kelib yangi saraton 
holatlari soni 35 milliondan oshishini, bu 2022-yilgi ko‘rsatkichga nisbatan 77 foizga ko‘pligini va o‘lim soni 
2012-yilga nisbatan deyarli ikki baravar ko‘payib, 18 milliondan oshishini taxmin qilmoqda”. Jahon sog‘liqni 
saqlash tashkiloti 2050-yilga kelib butun dunyo bo‘ylab saraton kasalligiga chalinish holatlari soni 75 foizdan 
ko‘proqqa oshishini bashorat qilmoqda.

1-rasm. Dunyo bo‘yicha yangi ishlab chiqarilgan onkologik preparatlar soni (ta)3

3	  Manba: https://www.iqvia.com/insights/the-iqvia-institute/reports-and-publications/reports/global-oncology-trends-2025

1-rasm ma’lumotlari bo‘yicha dunyoning yetakchi mamlakatlari va mintaqalarida onkologik kasalliklarga 
qarshi kurashish bo‘yicha salmoqli ishlar amalga oshirilmoqda. Jahon bo‘yicha yangi ishlab chiqarilgan 
onkologik preparatlar soni 2005–2009-yillarda 30 tani tashkil qilgan bo‘lsa, bu ko‘rsatkich 2020–2024-yillarga 
kelib 132 tani tashkil etmoqda. Bu borada birgina AQSHning o‘zida 2020–2024-yillarda 86 tani tashkil qilgan. 
Bu ko‘rsatkich Xitoyda mos ravishda 87 tani, Yevropa mintaqasida 59 ta va Yaponiyada 43 tani tashkil qilgan. 
Ushbu holat dunyo mamlakatlarida onkologik kasalliklarning ko‘payib ketayotganligi va bu kasallikka qarshi 
kurashish uchun katta hajmdagi investitsiyalar zarurligidan dalolat beradi.

Quyida keltirilgan 3-jadval ma’lumotlariga ko‘ra, 2021–2025-yillarda O‘zbekistonda sog‘liqni saqlash 
sohasiga yo‘naltirilgan xorijiy investitsiya va kreditlar hajmi barqaror o‘sganini ko‘rsatadi. Xususan, mazkur 
ko‘rsatkich 2021-yili 2 681,9 mlrd so‘mdan 2025-yili 11 704,0 mlrd so‘mgacha oshib, ya’ni qariyb 4,4 baravarga 
ko‘paygan. Bu sog‘liqni saqlash sohasining milliy iqtisodiyotda strategik ahamiyati ortib borayotganini va davlat 
tomonidan ushbu tarmoqni modernizatsiya qilishga katta e’tibor qaratilayotganini anglatadi. Shu bilan birga, 
sohaga jalb qilingan xorijiy investitsiyalar va kreditlarning asosiy kapitalga kiritilgan jami xorijiy investitsiya va 
kreditlar tarkibidagi ulushi 2021–2022-yillarda 2,6–2,9 foizdan 2024–2025-yillarda 1,6–1,7 foizgacha pasaygan. 
Bu holat iqtisodiyotning boshqa tarmoqlariga, ayniqsa, sanoat, energetika va infratuzilma sohalariga yirik kapital 
oqimi yo‘naltirilgani bilan izohlanadi.

3-jadval. Inson kapitalini rivojlantirishning sog‘liqni saqlashga yo‘naltirilgan investitsiyalari4

Ko‘rsatkichlar
Yillar

2021 2022 2023 2024 2025
Sog‘liqni saqlashga xorijiy investitsiya va 
kreditlar hajmi, mlrd. so‘m 2681,9 3406,0 5333,4 5672,5 11 704,0

Asosiy kapitalga xorijiy investitsiya va 
kreditlar hajmidagi ulushi, % 2,6 2,9 2,6 1,6 1,7

Sog’liqni saqlash sohasidagi xizmatlar 
hajmi (mlrd. so‘m) 7886,5 10193 12992,4 15961,8 19890,6

Butun aholining umr ko‘rish davomiyligi, yil 73,8 74,3 74,7 75,1 75,2

Ya’ni, mutlaq hajm o‘sgan bo‘lsa-da, sog‘liqni saqlash tarmog‘ining umumiy investitsiyalar tarkibidagi 
nisbiy ulushi qisqargan. Bundan tashqari, sog‘liqni saqlash sohasida xizmatlar hajmi ham jadal o‘sib, 2021-
yilda 7 886,5 mlrd so‘mdan 2025-yili 19 890,6 mlrd so‘mga yetgan. Bu aholiga ko‘rsatilayotgan tibbiy xizmatlar 
ko‘lami va bozor hajmi kengayganini, xususiy tibbiyot, raqamli tibbiy xizmatlar va diagnostika infratuzilmasi 
rivojlanayotganini ko‘rsatadi. Investitsiyalar o‘sishi soha xizmatlari hajmining ortishi bilan bevosita bog‘liq 
ekanligi kuzatiladi. Aholining o‘rtacha umr ko‘rish davomiyligi 73,8 yoshdan 75,2 yoshgacha oshganligi 
ijtimoiy samaradorlik nuqtai nazaridan ham ijobiy natijalar qayd etilganligini bildiradi. Bu tibbiy xizmatlar sifati 
yaxshilangani, profilaktika va diagnostika imkoniyatlari kengaygani hamda sog‘liqni saqlash infratuzilmasi 
modernizatsiya qilinganini anglatadi. Umuman olganda, tahlillar sog‘liqni saqlash sohasiga jalb qilinayotgan 
xorijiy investitsiya va kreditlarning iqtisodiy va ijtimoiy samaradorlikni ta’minlayotganini ko‘rsatayotgan bo‘lsa-da, 
kelgusida sohaning jami investitsiyalar tarkibidagi ulushini oshirish, ayniqsa, onkologiya sohasiga infratuzilma 
investitsiyalarini ko‘paytirish, yuqori texnologiyali tibbiyot va inson kapitaliga yo‘naltirilgan investitsiyalarni 
kengaytirish muhim ahamiyat kasb etadi.

Quyidagi 4-jadval ma’lumotlaridan ko‘rinadiki, O‘zbekistonda sog‘liqni saqlashning onkologiya sohasini 
moliyalashtirish so‘nggi yillarda bosqichma-bosqich oshirilmoqda. Xususan, onkologiyaga ajratilgan mablag‘lar 
2023-yildagi 11,1 mln AQSH dollaridan 2025-yilda 16,1 mln dollargacha o‘sgan.

4-jadval. Onkologiyaga ajratilgan mablag‘lar5

Ko‘rsatkichlar
Yillar

2023 2024 2025

Onkologiyaga ajratilgan mablag‘lar, (mln AQSh dollari) 11,1 14 16,1

Sog‘liqni saqlash xarajatlaridagi ulushi,% 2,4 3 4

Saratonga qarshi dorilarga sarflangan mablag‘lar, (mln AQSh dollari) 3 3,8 4

4	 O‘zbekiston davlat statistika qo‘mitasi, Oliy ta’lim, fan va innovatsiyalar vazirligi va Unesco ma’lumotlari. https://databrowser.uis.
unesco.org/browser/EDUCATION/UIS-EducationOPRI

5	 https://databrowser.uis.unesco.org/browser/EDUCATION/UIS-EducationOPRI

Shu bilan birga, uning sog‘liqni saqlash xarajatlaridagi ulushi 2,4 foizdan 4 foizgacha ko‘tarilgan. Bu davlat 
tomonidan onkologik kasalliklarni erta aniqlash, diagnostika va davolash tizimini takomillashtirishga e’tibor 
kuchayganini anglatadi. Bundan tashqari, saraton kasalligiga qarshi dori vositalariga sarflangan mablag‘lar ham 
2023-yildagi 3 mln AQSH dollaridan 2025-yilda 4 mln AQSH dollarigacha oshgan. Biroq ushbu ko‘rsatkichlar 
xalqaro ko‘rsatkichlar bilan solishtirilganda hali past darajada qolmoqda. Masalan, Qozog‘istonda 2025-yili 
onkologiya sohasiga 296 mln AQSH dollari miqdorida mablag‘ ajratilgan bo‘lib, shundan 118,4 mln dollari 
saratonga qarshi dori vositalariga to‘g‘ri kelgan va bu umumiy xarajatlarning 40 foizini tashkil etgan. Taqqoslama 
tahlil shuni ko‘rsatadiki, O‘zbekistonda onkologiya sohasini moliyalashtirish sur’ati ijobiy bo‘lsa-da, sohaning 
aholi ehtiyojlariga nisbatan moliyaviy qamrovi hali cheklangan. Ayniqsa, yuqori texnologiyali diagnostika, 
zamonaviy kimyoterapiya va biotexnologik dori vositalariga investitsiyalar yetarli darajada emas. Bu esa 
kelgusida davlat-xususiy sheriklik, xorijiy investitsiyalar va kreditlar, xalqaro tibbiy dasturlar orqali onkologiya 
sohasini qo‘shimcha moliyalashtirish zarurligini ko‘rsatadi.

Yuqoridagi tahliliy ma’lumotlardan kelib chiqib, sog‘liqni saqlash sohasida, xususan, onkologiya 
xizmatini rivojlantirish hamda ushbu yo‘nalishda soha mutaxassislarini o‘qitish va tayyorlashga qaratilgan 
investitsiyalarning inson kapitaliga uzoq muddatli ta’sirini hisobga olgan holda, xalqaro moliya institutlarining 
imtiyozli kreditlarini — 5 yillik imtiyozli davr bilan 20 yil muddatga — jalb qilish taklif etiladi.

X U L O S A  V A  T A K L I F L A R
Inson kapitalini rivojlantirishga qaratilgan investitsiyalar iqtisodiy o‘sish, mehnat unumdorligi va milliy 

raqobatbardoshlikni ta’minlovchi strategik omillardan biri hisoblanadi. Ayniqsa, oliy ta’lim va sog‘liqni saqlash 
sohalariga yo‘naltirilgan investitsiyalar mamlakatning intellektual salohiyatini oshirish, innovatsion iqtisodiyotni 
shakllantirish va aholi turmush sifatini yaxshilashda muhim ahamiyat kasb etadi.

Oliy ta’lim sohasida yoshlar va pedagog xodimlarning xorijiy oliy ta’lim muassasalarida tahsil olishini 
moliyalashtirish uchun yillik 20 ming AQSH dollarigacha bo‘lgan ta’lim kreditlarini ajratish inson kapitaliga 
investitsiyalarning bozor tamoyillariga asoslangan samarali moliyaviy instrumenti hisoblanadi. Mazkur 
mexanizm yuqori malakali kadrlar tayyorlash, zamonaviy bilim va texnologiyalarni milliy iqtisodiyotga transfer 
qilish hamda davlat boshqaruvi va iqtisodiyotning ustuvor tarmoqlarini xalqaro standartlarga mos mutaxassislar 
bilan ta’minlash imkonini yaratadi. Shu bilan birga, ta’lim kreditlari inson kapitaliga investitsiyalarning xususiy 
va davlat manbalarini uyg‘unlashtirish orqali ta’lim sohasida moliyalashtirish samaradorligini oshirishga xizmat 
qiladi.

Sog‘liqni saqlash sohasida, ayniqsa, onkologiya xizmatini rivojlantirish va sohada yuqori malakali 
mutaxassislar tayyorlashga qaratilgan investitsiyalarni uzoq muddatli ijtimoiy-iqtisodiy samaradorlik nuqtai 
nazaridan baholash muhim ahamiyatga ega. Ushbu sohada xalqaro moliya institutlarining 5 yillik imtiyozli 
davrga ega bo‘lgan 20 yillik uzoq muddatli kreditlarini jalb qilish zamonaviy tibbiy infratuzilmani yaratish, 
ilg‘or texnologiyalarni joriy etish va tibbiy xizmatlar sifatini oshirish imkonini beradi. Bunday investitsiyalar 
aholi salomatligini yaxshilash, mehnat resurslari sifatini oshirish va inson kapitalining barqaror rivojlanishini 
ta’minlash orqali milliy iqtisodiyotning uzoq muddatli o‘sishiga ijobiy ta’sir ko‘rsatadi.

Umuman olganda, inson kapitaliga yo‘naltirilgan investitsiyalarni moliyalashtirishda bozor mexanizmlari, 
ta’lim kreditlari va xalqaro imtiyozli moliyalashtirish instrumentlaridan samarali foydalanish mamlakatda 
intellektual va sog‘lom inson resurslarini shakllantirishning muhim sharti hisoblanadi. Bu esa, o‘z navbatida, 
innovatsion iqtisodiyotni rivojlantirish, raqobatbardosh kadrlar tayyorlash va aholi farovonligini oshirishga 
xizmat qiladi.

